
По сокаците чекорат

кондури с клинци ковани,

штамата сечат с ножови

и пиат вино румено.


А в бафчи трендафилите

слушаш ги — со темницата

шепотат севда без мерак,

шепотат — златни времиња!


4.

Прикаски си останаа

старите бочви со вино!

Прикаски болни, таговни

грутки во срце снеговни!


Раскапани, буђосани

со обрачи рђосани,

по темни изби мемливи

риат ги црвци смрдливи.


Никој не кова, не прави

старите бочви големи!

Старите бочви — преплни

со рујно вино црвено!


И ноће — слушаш! — баботат

по бочвите сајбиите!

Деца се плашат — бегаат

сништа за стари времиња. . .

